
Des Kreiz mitm Kreiz in Bayern 

A Kreiz mitm Kreiz is scho! 
Iatzt geht des scho wieda o! 
Ois hätt ma koane andan Sorgn, 
muaß ma wieda Moi füa Ärga sorgn. 

Mitte da 1990er Johr 
da wurd des Kreiz gerichtlich ja 
aus de Klassnzimma gnomma, 
ois vafassungswidrig glei ognomma! 

Und iatzt, wos macht unsa Regierung, 
a ganz extreme Regulierung, 
in jeda Amtsstubn werds zua Pflicht, 
damits aa glei a jeda sicht! 

Ois Christ hob i ja nix dagegn, 
mi störts koa bissal, net a wenig! 
Im Gegenteil, in meiner Stubn, aa do herinn 
macht da Herrgottswinkl Sinn! 

Aba muaß des sei, ‘s werd glei zua Pflicht? 
Do griagt des glei a andas Gwicht! 
Aa in de Amtsstubn soitat frei 
füa jedn de Entscheidung sei! 

An Ministapräsident sei Red, 
daaß do net um den Glauben geht, 
sondan um de boarische Identität. 
Ob des a jeda so vasteht? 

Füa mi ois Christ is’s Kruzufix, 
Symbol des Glaubns und sonst nix! 
Es ghört zu Bayern, gor koa Frog, 
seit jeher scho, seit Johr und Dog! 

Staatssymbol werads woih nia, 
do waarn de Mehran net dafüa. 
D‘ Regierung daads do ganz schee schlaucha, 
auf koan Foi deaf mas Kreiz mißbraucha! 

Wenn aa so mancha andre Staat 
a Glaubnssymbol im Wappn hat, 
füa uns ghörts Kreiz zua Religion 
als Sinnbild Jesus Christs Mission. 

Iatzt hoff ma daaß de Gschicht mitm Kreiz 
net Anlass gibt füa nein Reiz, 
füa nein Ärga, nein Streit, 
der nur des Kreiz am End entweiht! 

Wenn mia Bayern Bayern bleim 
und lassn uns vo dem net treim 
und bleim bei unsra boarisch Ruah, 
kreizweis konns uns nachad gnua! 

Ernst Reiter 

